
TALABALARNING KASBIY 
KOMPETENSIYALARINI 
SHAKLLANTIRISHNING 
TARIXIY-PEDAGOGIK 
ASOSLARI (MA’RIFATPARVAR 
MUTAFAKKIRLAR MEROSI 
MISOLIDA)
Sabirov Kaxramon Bektursun o‘g‘li
Toshkent gumanitar fanlar universiteti rektori, p. f. b. f. d (PhD)

Annotatsiya: Ushbu maqolada oliy ta’lim muassasalari talabalarining kasbiy kompetensiyalarini shakllantirish jarayo
nini ma’rifatparvar mutafakkirlar merosi asosida takomillashtirishning tarixiy-pedagogik asoslari yoritilgan bo‘lib, bo‘lajak 
mutaxassislarning kasbiy, ma’naviy-axloqiy va ijtimoiy kompetensiyalarini rivojlantirishda milliy pedagogik qadriyatlar 
hamda tarixiy tajribaning o‘rni ilmiy jihatdan asoslab berilgan.

Kalit so‘zlar: kompetensiya, kreativlik (yoki ijodkorlik), qobiliyat, mustaqil fikrlash, innovatsion faoliyat.
Abstract: This article highlights the historical and pedagogical foundations for improving the process of forming profes-
sional competencies of higher education students based on the heritage of enlightenment thinkers. It also substantiates 
the role of national pedagogical values and historical experience in developing the professional, spiritual-moral, and 
social competencies of future specialists.

Key words: competence, creativity, ability, independent thinking, innovative activity.
Аннотация: В данной статье освещены историко-педагогические основы совершенствования процесса форми-
рования профессиональных компетенций студентов высших образовательных учреждений на основе наследия 
мыслителей-просветителей. Также научно обоснована роль национальных педагогических ценностей и истори-
ческого опыта в развитии профессиональных, духовно-нравственных и социальных компетенций будущих специ-
алистов.

Ключевые слова: компетенция, креативность, способность, независимое мышление, инновационная деятель-
ность.

KIRISH
O‘zbekiston Respublikasida amalga oshirilayotgan ijtimoiy-iqtisodiy, ma’naviy-ma’rifiy o‘zgarishlar, rivoj

lanib borayotgan bozor iqtisodiyoti munosabatlari, ilm-fan, texnika va texnologiyalarning rivojlanishi hamda 
axborotlarning tezkor almashinuvi jarayonida oliy ta’lim tashkilotlari uchun o‘qituvchi-pedagoglarni tayyorlash, 
kelajakda faoliyat ko‘rsatishi mumkin bo‘lgan pedagogik jarayonlar uchun ularning ilmiy-metodik jihatdan kasbiy 
yetukligini ta’minlash bugungi kunda alohida dolzarblik kasb etmoqda. 

MAVZUGA OID ADABIYOTLAR SHARHI
O‘zbekiston Respublikasi Prezidenti Sh.M. Mirziyoyevning: “Xususan, milliy o‘zligimizni anglash, Vatani-

mizning qadimiy va boy tarixini o‘rganish, bu borada ilmiy-tadqiqot ishlarini kuchaytirish, gumanitar soha olim-
lari faoliyatini har tomonlama qo‘llab-quvvatlashimiz lozim. Buyuk alloma va adiblarimiz, aziz avliyolarimizning 
bebaho merosi, yengilmas sarkarda va arboblarimizning jasoratini yoshlar ongiga singdirish, ularda milliy g‘urur 
va iftixor tuyg‘ularini kuchaytirishga alohida e’tibor qaratishimiz kerak”ligi haqidagi fikrlari buning yorqin isbo
tidir [1]. 

O‘zbek pedagogikasiga hissa qo‘shgan taniqli ma’rifatparvar adiblar Behbudiy, Abdulla Qodiriy, Abdulla 
Avloniy kabi olimlar pedagogik fikr taraqqiyotiga salmoqli hissa qo‘shgan, o‘z asarlarida o‘zbek xalqining eng 
yaxshi an’analarini, ta’lim-tarbiyaga oid muhim hayotiy masalalarni aks ettirgan pedagog va olimlardir. Tala-

ba-yoshlarni o‘z ajdodlari tarixi, madaniyati, urf-odati va milliy qadriyatlariga sodiq qilib tarbiyalashimiz shun-
chalar zarurki, toki ular ajdodlarini xotirlaganda, qalbida g‘urur va iftixor hissini tuysinlar. Shu o‘rinda, Sharqning 
buyuk mutafakkiri, qomusiy olimi Abu Rayhon Beruniy shunday yozadi: “Faxrlanish haqiqatda yaxshi xulqlar 
va oliy fe’llarda oldin ketish, ilmu hikmatni egallash va imkoniyat boricha mavjud nopokliklardan tozalanishdir. 
Kimda shunday sifatlar topilsa, xulq uning foydasiga va kimda bular yetishmasa, xulq uning zarariga bo‘ladi” [2].

 
TADQIQOT METODOLOGIYASI

Oliy ta’lim muassasalari talabalarining kasbiy kompetensiyasini takomillashtirishda dastlab ta’lim-tarbiya 
jarayonini samarali tashkil etish amaliyoti, uning vujudga kelish tarixi, kasbiy kompetensiyaga oid nazariy-
metodologik yondashuvlarga yo‘naltirilgan tarixiy ma’lumotlarni o‘rganish va ulardan pedagogik faoliyatda 
samarali foydalanish zarur. Shuningdek, talabalarning kasbiy kompetensiyasini rivojlantirish va takomillash
tirish bo‘yicha ta’lim-tarbiya metodlari hamda uning qadimiy ildizlari (genezisi)ni aniqlashda Sharqning taniqli 
qomusiy olim va mutafakkirlarining hissasi kattadir. Buyuk Sharq mutafakkirlari Abu Ali ibn Sino, Abu Rayhon 
Beruniy, Al-Kindiy, Al-Xorazmiy, Abu Nasr Forobiy, Sa’diy Sheroziy, Mirzo Ulug‘bek, Alisher Navoiy, Zahiriddin 
Muhammad Bobur o‘z asarlarida birinchilardan bo‘lib ta’lim metodlarini ilmiy asoslab, ularning ta’lim-tarbiya 
jarayonining samaradorligini oshirishdagi ahamiyatiga alohida to‘xtalib, bilimlarni amaliyotga qo‘llash, anglash 
va bilish faoliyatini rivojlantirish, bilimlarning tizimliligi, ketma-ketligi va mantiqiyligi, induksiya, deduksiya, tajriba, 
taqqoslash, suhbat va kuzatish kabi metodlardan samarali foydalanishni ilgari surganlar. 

Talabalarning kasbiy kompetensiyasini rivojlantirish va takomillashtirishga oid mutafakkirlarning fikr va 
qarashlaridan samarali foydalangan holda ularni ta’lim jarayonlarida samarali faoliyat yuritishga yo‘naltirilgan 
kasbiy tayyorgarligini oshirish, kasbiy kompetensiyasini rivojlantirish, mazkur jarayonning sifati va samarador-
ligini ta’minlashda alohida e’tibor qaratish lozimligini anglab yetish zarur. 

TAHLIL VA NATIJALAR
Ta’limdagi tub o‘zgarishlar, olib borilayotgan islohotlar ta’lim-tarbiya jarayonining yangi paradigmasiga 

o‘tishni taqozo etmoqda. Mazkur yondashuv talabalar tomonidan kasbiy kompetentlikni chuqur egallash va 
kasbiy tayyorgarlikni takomillashtirish muhimligini ilgari surmoqda. Talabalarning kasbiy kompetentligini rivoj
lantirish va takomillashtirishga qaratilgan izlanishlarda kompetentlik tushunchasining mazmuni va mohiyatini 
yoritishga yo‘naltirilgan tadqiqot ishlari o‘rganildi va tahlil qilindi. Bir guruh olimlar, jumladan, Ye.A. Klimov, 
V.S. Lazarev, N.N. Komb, A.L. Venger, L.M. Volobueva talabalarda kasbiy kompetensiyani takomillashtirish-
ning nazariy va amaliy jihatlariga atroflicha yondashib, uning samaradorlik darajasini tadqiqot ishlarida yuqori 
baholaganlar [3]. 

Bizning fikrimizcha, zamonaviy bo‘lajak maktab o‘qituvchilarining kasbiy kompetensiyasini rivojlantirish va 
takomillashtirishning asosiy maqsadi quyidagilarda namoyon bo‘ladi:

•	 oliy ta’lim tizimining moddiy-texnika bazasini mustahkamlash;

•	 oliy ta’lim muassasalari talabalarining yetarli darajada tashkiliy, pedagogik-metodik bilim, ko‘nikma va 
malakaga ega bo‘lishini ta’minlash;

•	 ilg‘or xorijiy tajribani hisobga olgan holda talabalarni har tomonlama intellektual, axloqiy, estetik va jismoniy 
rivojlantirish sharoitlarini yaratish;

•	 oliy ta’lim muassasalari talabalarining kasbiy kompetensiyasini rivojlantirish va takomillashtirishni motivat-
siyalash;

•	 maktabgacha ta’lim tashkiloti tarbiyachilarining kasbiy kompetensiyasini takomillashtirishda innovatsion 
faoliyatga tayyorgarligini ta’minlash, shaxsga yo‘naltirilgan ta’lim va axborot-kommunikatsion texnologi-
yalardan pedagogik faoliyatda samarali foydalanish;

•	 maktabgacha ta’lim tashkiloti tarbiyachilarining kasbiy kompetensiyasini takomillashtirishda ularning peda-
gogik va psixologik tayyorgarligi hamda ijtimoiy faolligini oshirishga erishish;

•	 maktabgacha ta’lim tashkilotlarida talabalarni maktabga sifatli tayyorlashni tubdan yaxshilash, ta’lim-tar-
biya jarayoniga jahon amaliyotida keng qo‘llaniladigan zamonaviy ta’lim dasturlari va texnologiyalarini joriy 
etishga yo‘naltirilgan faoliyatni samarali tashkil etishdan iborat.

Shunga ko‘ra, zamonaviy yondashuvlar, ilg‘or pedagogik texnologiyalar va uslublarga asoslangan holda 
talabalarning kasbiy bilim, ko‘nikma va malakalarini muntazam rivojlantirishni bosqichma-bosqich amalga 
oshirish maqsadga muvofiq sanaladi. Bizning eng katta yutug‘imiz o‘z boyligimizga o‘zimiz ega bo‘lganimizdir. 

Binobarin, yoshlarga bu boyliklarning qadriga yetish zarurligini o‘rgatishimiz, ularda minnatdorchilik, g‘urur va 
ishonch tuyg‘ularini tarbiyalashimiz kerak. Ma’naviy-axloqiy mukammallik, vijdoniylik, or-nomuslilik, yaqinlariga 
g‘amxo‘r bo‘lish va boshqa insoniy tuyg‘ular o‘z-o‘zidan paydo bo‘lib qolmaydi. Ularning asosida tarbiya yotadi. 

Shu nuqtayi nazardan qaraganda, yosh avlodni tarbiyalashda oliy ta’lim muassasalarida ajdodlar merosi, 
milliy qahramonlar, buyuk siymolarning ibratli hayot yo‘li haqidagi qarashlar, ularning purma’no asarlari, o‘git, 
matal, rivoyat, xalq og‘zaki ijodi, ertak va hikoyalaridan unumli foydalanish maqsadga muvofiqdir. Talaba-
larda milliy g‘urur, milliy o‘zlikni anglash, faxr, vatanparvarlik, sadoqat va iftixor hislarini shakllantirish uzluksiz 
ta’lim tizimi jarayonida amalga oshiriladi. Talabalarning kasbiy kompetensiyasini rivojlantirishda ajdodlarimiz 
tomonidan ilgari surilgan insonparvarlik g‘oyasi, innovatsion yondashuvlar, kasbiy kompetentlik, mustaqil 
fikrlash, erkin tarbiya nazariyasi barcha davrlarda dolzarb sanalib, ularga alohida yondashilishi o‘ziga xos 
ahamiyatga ega. Talabalarda kasbiy kompetensiyalarni shakllantirish bo‘yicha Sharq mutafakkirlaridan Abu 
Nasr Forobiy, Abu Rayhon Beruniy, Abu Ali ibn Sino, Bahouddin Naqshband, Alisher Navoiy va Zahiriddin 
Muhammad Boburning asarlarida ilgari surilgan g‘oyalar o‘ziga xos tarbiyaviy ahamiyat kasb etadi. 

XULOSA
Talabalarning kasbiy kompetensiyasini shakllantirishning potensial imkoniyatlari, talabalarning kasbiy-

ijodiy qobiliyatlarining real holatini aniqlash, sifatli tavsiflash va baholash usullariga integrativ yondashish ham 
ularning kasbiy tayyorgarlik darajasini oshiradi. O‘z o‘rnida o‘tmishda yurtimizda yashab ijod qilgan allomalar, 
mutafakkirlar haqidagi kichik hikoyalar va rivoyatlarni to‘plash hamda ularni ta’lim-tarbiya jarayonida keng tatbiq 
etishga to‘g‘ri yo‘naltirish, ko‘rsatmalar berish ham ijobiy natijalarni qo‘lga kiritish imkonini beradi. O‘z o‘tmishini 
bilmagan va e’zozlamagan xalqning kelajagi yo‘q.

